17 MEI 2007

HEMELVAART

LITURGIESE VOORSTEL

Fokusteks: 

Lukas 24:46-53 

Ander tekste: 

Psalm 47/110; Handelinge 1:1-11; Efesiërs 1:15-23 

Inleiding

Op Hemelvaart vier ons die opname van Christus in heerlikheid en mag in die teenwoordigheid van God die Vader. Dit is nog deel van Paastyd en daarom behoort die verband tussen die opstanding en die hemelvaart beklemtoon te word. Soos vir die res van die Paastyd is die liturgiese kleur vir hierdie fees wit. Indien enigsins moontlik behoort daar moeite gedoen te word om hierdie diens as ekumeniese geleentheid saam met ander kerke in dieselfde omgewing te vier.

Diensorde

GOD VERSAMEL ONS VOOR HOM

Aanvangslied

Lied 425 “Kyk die Heer het opgestaan”

Aanvangswoord

Psalm 47:7-9, 10b

Seëngroet 

Aan almal in . . . gemeente- of pleknaam) wat aan God behoort en in Christus Jesus glo:

Genade en vrede vir julle van God ons Vader en die Here Jesus Christus (na Ef 1:1-2).

Aankondiging van Christus se troonbestyging

Lees Efesiërs 1:15-23.
Aanbidding en lof

Lied 427 “Alle volke, loof die Koning!” 

Koninkrykslitanie

Voorganger:
In alle plekke van konflik . . .
Gemeente:
Laat u koninkryk kom.

Voorganger:
In die hart van elke geweldenaar . . .
Gemeente:
Laat u koninkryk kom.

Voorganger:
In die hart van elke soldaat . . .
Gemeente:
Laat u koninkryk kom.

Voorganger:
In die hart van elke politikus . . .
Gemeente:
Laat u koninkryk kom.

Voorganger:
In die hart van elke slagoffer van oorlog . . .
Gemeente:
Laat u koninkryk kom.

Voorganger:
In die hart van elkeen wat honger ly . . .
Gemeente:
Laat u koninkryk kom.

Voorganger:
In die hart van elke daklose . . .
Gemeente:
Laat u koninkryk kom.

Voorganger:
In die hart van elkeen wat wanhoop . . .
Gemeente:
Laat u koninkryk kom.

Voorganger:
In die hart van elkeen wat siek is . . .
Gemeente:
Laat u koninkryk kom.

Voorganger:
In die hart van elkeen wat gemolesteer is . . .
Gemeente:
Laat u koninkryk kom.

Voorganger:
In die hart van elkeen wat verslaaf is . . .
Gemeente:
Laat u koninkryk kom.

Voorganger:
In die hart van elkeen met skuld wat nie betaal kan word nie…

Gemeente:
Laat u koninkryk kom.

Voorganger:
In die hart van elkeen wat eensaam is . . .
Gemeente:
Laat u koninkryk kom.

Voorganger:
In die hart van elkeen wat vrees ervaar . . .
Gemeente:
Laat u koninkryk kom.

Voorganger:
In die hart van elkeen wat depressief is . . .
Gemeente:
Laat u koninkryk kom.

Voorganger:
In die hart van die wêreld . . .
Gemeente:
Laat u koninkryk kom. Amen.
Sang

Lied 176 “Halleluja! U is Koning”

DIENS VAN DIE WOORD

Gebed by die opening van die Woord

Skriflesing uit Handelinge

Handelinge 1:1-11

Skriflesing uit die Psalms

Psalm 110

Skriflesing uit die Evangelie

Lukas 24:46-53

 Prediking

Geloofsbelydenis

Die Geloofsbelydenis van Nicéa of as alternatief  Lied 259 “Ek glo in God die Vader”

Voorbidding

DIENS VAN DIE TAFEL

Nagmaalgebed

Voorganger:
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Ons verheerlik U, nou en vir ewig!

Voorganger:
Mag die Here met julle wees!

Gemeente:
En ook met jou!

Voorganger:
Hef op julle harte.

Gemeente:
Ons hef dit op tot die Here.

Voorganger:
Kom ons bring dank aan die Here ons God.

Gemeente:
Dit is gepas dat ons dank en lof aan die Here bring.

Voorganger:
Here, ons God, dit kom U toe dat ons dank en eer aan U bring –


oral en altyd deur Jesus Christus ons Here.


Na sy opstanding uit die dood


het Hy aan sy dissipels verskyn


en is Hy terwyl hulle dit sien, in die hemel opgeneem,


om daar aan u regterhand te regeer as die Koning van die konings.


Daarom prys ons u Naam saam met die hemelwesens, 


saam met die profete en apostels,


saam met alles wat asem het.

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Prys Hom wat in die Naam van die Here kom!


Hosanna in die hoogste hemel!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


sodat die brood en wyn vir ons die liggaam en bloed van Christus kan wees.




Want in die nag waarin Hy oorgelewer is, het Hy die brood geneem


en nadat Hy U daarvoor gedank het, het Hy dit gebreek en gesê:


“Dit is my liggaam; dit is vir júlle. Gebruik dit tot my gedagtenis.”


Ná die maaltyd het Hy die beker geneem en gesê:


“Hierdie is die nuwe verbond in my bloed. Gebruik dit, elke keer as julle daaruit drink, tot my gedagtenis.”

Gemeente:
Ons verkondig u dood, Here Jesus!


Ons vier u opstanding uit die dood!


Ons wag op u koms in heerlikheid!

Voorganger:
Here ons God,


ons roep vandag die lewe van u Seun Jesus Christus in herinnering,


sy lyding en sy  dood aan die kruis,


maar veral ook sy triomf oor die dood 


en sy Koningsheerskappy by U in die hemel.


Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


‘n lewende offer wat in Christus vir U aanneemlik is.


Deur Christus, saam met Christus, in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.
Voorganger:
As volgelinge van die Here Jesus Christus bid ons nou saam:

Gemeente:
“Ons Vader” (ook Lied 266 of NSG 325).

Vredesgroet

Die gemeentelede groet mekaar met ‘n handdruk of omhelsing met die woorde: 

“Mag die vrede van die Here met jou wees.”

Die instellingswoorde van die nagmaal, uitgespreek deur die voorganger, word gevolg deur die Agnus Dei (as alternatief kan Lied 379 “Jesus Christus, Lam van God” gesing word):

Voorganger:
Lam van God wat die sonde van die wêreld wegneem,
Gemeente:
wees ons genadig.

Voorganger:
Lam van God wat die sonde van die wêreld wegneem,
Gemeente:
ontferm U oor ons.

Voorganger:
Lam van God wat die sonde van die wêreld wegneem,
Gemeente:
Here, gee ons u vrede.

Uitdeling van die tekens en kommunie

Lofprysing

Lied 168 “Heilige Jesus”

Dankgebed

Offergawes

UITSENDING

Slotsang

Lied 175 “Majesteit”

Seën

Julle sal krag ontvang wanneer die Heilige Gees oor julle kom,

en julle sal getuies van die Here wees tot in die uithoeke van die wêreld (Hand 1:8).

Antwoord

Die gemeente sing “Amen” Lied 315. 

PREEKSTUDIE – LUKAS 24:46-53

Teks

1. Vers 46-49. Wanneer ’n mens probeer vra na die betekenis van ’n bepaalde gedeelte in ’n Bybelboek, soos trouens met die voorgeskrewe gedeelte verwag word, vind jy dat jy moeilik net by die inleidende vers kan begin. Daar is altyd ’n hakie of skakel wat jou na die onmiddellik voorafgaande en uiteindelik na die hele Bybel wil laat teruggaan. So ’n skakel vind ons aan die begin van hierdie gedeelte/perikoop wanneer ons lees dat Jesus, verwysende na die onvermydelike van sy lyding en opstanding, aan die dissipels gesê het: “So is dit geskrywe . . .” Verwys Jesus hiermee na enkele gedeeltes soos die sogenaamde “Messiaanse voorspellings”, of geld dit ’n breër verband? Volgens vers 44 lyk dit of Jesus laasgenoemde bedoel. Jesus verwys daar na alles wat oor Hom geskrywe is “in die Wet van Moses en die Profete en die Psalms . . .” Dié uitdrukking verwys na die drie dele van die Hebreeuse Bybel en is dus die tegniese term vir die hele Ou Testament of “Skrifte”. Terloops, dit is ook die enigste plek in die Nuwe Testament wat na die driedeling van die Hebreeuse Bybel verwys.

Met dié uitdrukking sê Jesus eintlik dat die Ou Testament as geheel van Hom getuig as dié een wat moes ly, sterf en opstaan. Tog is sulke direkte aanwysings in die Ou Testament nie so voor die hand liggend nie. Daarteenoor word redelik algemeen aanvaar dat nie slegs enkele Ou-Testamentiese figure of ampsdraers heenwysers (prototipes) na Christus was nie, maar dat juis Israel as eiendomsvolk die rol van lydende kneg van die Here vervul het. In dié verband maak Gollwitzer die belangrike opmerking: “Die profetiese siening van Israel se geskiedenis soos dit in die Ou Testament opgeteken staan, moet egter begryp word om die onontwykbaarheid van Jesus se lewens- en lydensweg te verstaan.” Hierdie waarheid het Jesus herhaaldelik aan die dissipels probeer oordra (24:6-7, 26-27). Tog het hulle dit nie verstaan nie. Dié verbande kon hulle nie insien nie. Soos in die geval van die twee Emmausgangers wie se oë geopen moes word (31) voordat hulle die Skrifte kon verstaan en die Opgestane Christus kon herken (32), so moes ook in die geval van die dissipels hulle verstand geopen word voordat hulle die verbande waarvan Jesus gepraat het, kon insien (45). Immers, hierdie “insien” is ten diepste ’n saak van geloof! (25).

Wat Jesus dus besig was om aan sy dissipels te sê, was dat indien hulle die Skrifte (OT) geken en verstaan het, sou hulle begryp het dat Hy die lydensweg “moes” gaan/kies. Jesus het dan ook telkens in sy onderrig aan die dissipels daarop gewys dat Hy “moes” ly.

Verder opvallend is die besondere klem wat Lukas lê op die feit dat Christus op “die derde dag” opgestaan het uit die dood. Hy doen dit ook in die verhaal van die Emmausgangers (21, vgl verder 2:46; 9:22; 18:33; Hand 10:40). Die gelowiges hoef dus nie eers op ’n toekomstige stawing van Christus se geloofwaardigheid te wag nie. Hulle het dit reeds (Danker). Hy het op die derde dag opgestaan uit die dood soos reeds vooraf aangekondig is. Hiervan is sy liggaamlike teenwoordigheid by hulle die konkrete bewys. Volgens vers 36-43 het die opgestane Jesus op verskeie maniere sy liggaamlikheid aan die dissipels bevestig. 

Jesus se lyding, sterwe en opstanding het egter belangrike implikasies vir die wêreld. Aan al die nasies moet bekering en vergewing van sondes in sy Naam verkondig word. Sy oorwinning oor die dood het ’n streep getrek deur die noodwendige loon van die sonde, naamlik die dood (Rom 6:23). Om aan dié oorwinning deel te hê, moet die weg van bekering en vergewing van sondes in Christus se Naam gegaan word. Dit is vir alle nasies beskikbaar. Dit is die goeie nuus, die blye boodskap waarvan die dissipels in ’n unieke sin voortaan die “getuies” (Gr martures) moet wees (48). Die volgelinge (dissipels) word die “gestuurdes” (apostels) – let op die beklemtoonde vooropstelling van “julle” in vers 48. Hulle getuienis/boodskap bestaan uit ’n eenvoudige paar woorde: Bekeer julle tot God en julle sondes word vergewe in die Naam van Christus Jesus. 

Ondanks die eenvoud van die boodskap sou juis die aard en die omvang van die opdrag eise stel wat die getuies se vermoëns volledig oorstyg. Daarom die verdere opdrag aan hulle om in Jerusalem te wag vir die belofte van die Vader, te wete “krag uit die hoogte” (49). Dit sou vir alle tye en omstandighede die unieke toerusting vir die getuies se taak onder die nasies wees. In teenstelling met die beklemtoning van die “julle” (die dissipels) in die vorige vers word hier die “Ek” (te wete Christus) weer beklemtoon deur dit voorop te stel. Anders gesê: Húlle sal die martures (getuies) wees en Hy sal die dunami” (krag) voorsien. 

Jerusalem is voortaan nie meer hulle eindbestemming nie, maar hulle vertrekbasis op pad na die eindes van die aarde.

2. Vers 50-53.  Die mededeling wat Lukas hier aan die einde van sy oorsig oor die lewe en werk van Jesus maak, word veral deur ’n uiters spaarsame gebruik van woorde gekenmerk. Daar is baie bespiegeling waarom ’n belangrike gebeurtenis soos die hemelvaart met so ’n kort en bondige mededeling – amper asof dit ’n terloopse opmerking is – afgemaak is. Kenners van die papirusrolle meen egter dat die rol waarop die verhaal geskrywe is, reeds vol was. Lukas wou egter sy verhaal oor die lewe en werk van Jesus nie net met die opstanding en verskyningsverhale afsluit nie. Daar was immers nog Christus se hemelvaart. Die weglating daarvan sou die Jesusverhaal onvoltooid laat. 

Wat egter opval, is die eenvoud van dié unieke gebeure. Hier is geen vreesaanjaende kragte soos vuurbolle, verblindende ligflitse, rukkende winde, oorverdowende geluide wat die volgelinge beangs op die grond laat val nie. Alles gebeur in die grootste eenvoud. Met sy aardse bediening nou voltooi, het die oomblik van oorgang na sy hemelse posisie aangebreek. Gevolglik lei Hy sy volgelinge uit die stad (Jerusalem) tot by Betanië. Terwyl Hy sy hande oplig om hulle te seën, is Hy uit hulle midde opgeneem in die hemel. Sy volgelinge het vasgenael staan en kyk. Spontaan het hulle begin om Hom te aanbid. Toe hulle terugstap na Jerusalem, was dit nie met hartseer en verslaenheid nie, maar met “groot blydskap” (51). In gehoorsaamheid aan sy opdrag om te wag op die belofte van die Vader het hulle gedurig in die tempel bymekaargekom waar hulle God geprys en gedank het (52). Daarmee eindig die Lukasevangelie die Jesusverhaal waar hy dit begin het, te wete in die tempel in Jerusalem. En net soos met die aankondiging van Jesus se geboorte daar groot blydskap was (2:10), dien die verhaal van sy hemelvaart ook tot groot blydskap onder sy dissipels en ander volgelinge (24:51).

 Konteks

1. Die Christelike verkondiging van die opstanding van Jesus Christus uit die dood en sy hemelvaart veertig dae later vind plaas in ’n moderne denkklimaat wat dit as onaanvaarbaar en selfs onhoudbaar verwerp. Om só te dink en te glo, so word geredeneer, is ’n onbruikbare oorblyfsel van ’n premoderne wêreldbeeld. Daarvolgens sou die werklikheid uit drie vlakke of verdiepings bestaan met die aarde in die middel, die hemel bo en die onderaardse die laagste vlak.  

Vir die moderne mens wie se denke gevorm en gevoed word deur wetenskaplike navorsing en ontdekkings in die ruimte, is terme soos “bo in die hemel” en “opgevaar het na die hemel”, niks anders as misleidende anachronismes nie. Indien die kerk egter voortgaan om in hierdie terme te dink en te praat – so word daar beweer – moet verwag word dat ’n groeiende getal mense die rug op die kerk en die Christelike geloof sal draai. Hierdie kritiese siening binne die Suid-Afrikaanse gesprek het in die jongste tyd veral sterk op die voorgrond getree deur die ontwikkelinge rondom die ontstaan van die Nuwe Hervorming en verskeie stemme in die internetdebat oor God, godsdiens en geloof (vgl “Die Omstrede God”-publikasie). Dit herinner sterk aan die standpunte en argumente van die omstrede biskop van Woolwich, J A T Robinson, wat reeds in die sestigerjare van die vorige eeu die kerklike sekerhede wou skud met sy “Honest to God”-standpunte. Immers, die sieninge is selfs ook veel ouer. In sy “Doodloopstrate van die geloof. ’n Perspektief op die Nuwe Hervorming” (2005) gee Jaap Durand ’n waardevolle ontleding van die standpunte van die Nuwe Hervormers en van tendense in “Die Omstrede God”-debat en dui ook op die historiese wortels daarvan. 

2. Ook vanuit ’n ander hoek is die Christelike geloof in Jesus Christus se hemelvaart aangeval. Karl Marx het die Christene verwyt dat hulle so behep is met die hemel dat hulle nie die aarde en die ellende van die arbeiders kan raaksien nie. Hy was egter oortuig dat as die lot van die arm arbeiders verander word, die behoefte aan ’n hemel ook daarmee saam sal verdwyn. Die bestendige groei van die Christelike kerk, ook onder mense sonder materiële gebrek, ontneem die argument sy absolute aanspraak. Die geloof in die hemelvaart is juis allesbehalwe ’n soort ontvlugting van die werklikheid. Inteendeel, na die uitstorting van die Heilige Gees het die Christene ’n dienende en sorgende gemeenskap geword wat deur die eeue onberekenbare liefdesdiens en hulp aan medemense verleen het. Adolf Harnack noem dit een van die belangrikste faktore vir die vinnige groei en verspreiding van die Christelike geloof.

3. Die hemelvaart van Christus vorm ’n onlosmaaklike deel van die Nuwe-Testamentiese verkondiging aangaande Jesus Christus. Alhoewel die eksplisiete beskrywing van die hemelvaart slegs deur Lukas in sy dubbele geskrif Evangelie-Handelinge gegee word, te wete Lukas 24:36-53 en Handelinge 1:1-14, vind ons ook implisiete verwysings daarna in verskeie ander Nuwe-Testamentiese geskrifte. In dié verband kan onder meer verwys word na Markus 16:14-20; Johannes 14:1-12; 17:16-21/20-26; Filippense 2:6-11; Kolssense 1:15-20; 3:1-4(5-11); Hebreërs 1, 5, 7-9. Vanuit hierdie verwysingsveld is dit ook duidelik waarom die hemelvaart ’n integrale deel van die Christelike geloofsbelydenis (Twaalf Artikels) vorm. Dit is dus noodsaaklik dat die gemeente op ’n gereelde grondslag in die lig van die kerklike tradisie en die jongste teologiese besinning hulle geloof in dié verband verdiep en vaslê. Dit sou selfs ’n belangrike doel kon dien om as gemeente ’n konferensie oor dié leerstuk te hou sodat vrae en bedenkinge wat dikwels bestaan, aan die orde kan kom en saam na sinvolle antwoorde gesoek kan word.

4.  Die hemelvaart as tema vir die prediking het sedert die ontstaan van die Woord teen die Lig-reeks en veral Buvton  se Preekstudies met Liturgiese Voorstelle, waardevolle eksegetiese en homiletiese materiaal in Afrikaans bekom. Veral predikers wat nie in die nabyheid van toegeruste teologiese biblioteke is nie, kan steeds vrugbaar die bydraes van vorige jare lees om sodoende eie materiaal te verryk.

In genoemde reekse het reeds verskeie preekstudies oor die Hemelvaart verskyn. In Woord teen dieLlig I/3: Riglyne vir Paas-, Hemelvaarts- en Pinksterprediking (1983) is daar behalwe die inleidingsartikel deur D J Smit, drie bydraes vir Hemelvaart (Riglyne oor Kol 3:1-4; Ef 1:20-23 deur D J Smit en Joh 14:1-14 deur J J E Koornhof; In die Buvton- Preekstudies het die volgende perikope aandag ontvang: 2000 – Hand 1:1-11 (Fanie Herholdt); 2002 – Hand 1:1-11 (Andries Cilliers); 2003 – Ps 47 (Francois Wessels); 2004 – Ef 1:15-23 (Bennie van Rensburg); 2005 – Luk 24:44-53 (Francois Wessels); 2006 – Luk 24:36-53)Robert Vosloo). Dit is dus vanjaar reeds die derde agtereenvolgende keer dat dieselfde gedeelte uit Lukas 24 voorgeskryf word. Dit kan óf ’n voordeel óf ’n verleentheid wees – na gelang van hoe daar reeds van die perikoop en die bygaande inligting gebruik gemaak is.

5. Hoewel nie as ’n homiletiese riglyn aangebied nie, kan die samevatting van John F Maile in sy artikel oor die hemelvaart volgens Lukas-Handelinge wel as moontlike riglyn vir ’n preek benut word. Hy gee die volgende ses punte: (1) Die hemelvaart is die bevestiging van die verhoging/verheerliking van Christus en van sy teenswoordige Heerskap. Dit is juis laasgenoemde wat betekenis aan die evangelie gee. (2) Die hemelvaart is die verduideliking van die kontinuïteit tussen die bediening van Jesus en dié van die kerk. Hy haal H Schlier aan wat gesê het: “Lukas wys daarop dat die skeiding nie ’n vaarwel is nie, inteendeel, basies geen vaarwel nie, maar die terugtrek in ’n groter nabyheid” (57). (3) Die hemelvaart is die kulminering van die opstandingsverskynings. (4)  Die hemelvaart is die voorspel tot die stuur van die Heilige Gees. (5) Die hemelvaart is die fondament van die Christelike sending. (6) Die hemelvaart is die waarborg van Christus se wederkoms.

6. Indien predikers oordeel dat die Skrifgedeelte reeds genoegsaam in eie konteks ontgin en behandel is, kan hulle natuurlik ook van die Heidelbergse Kategismus Sondag 18 gebruik maak, dit wil sê, in kerk/gemeentes waar die “Drie Formuliere van Eenheid” bekend is en gebruik word. Verskeie riglyne sou ook hier gebruik kon word. In H D A du Toit (1963) se Vier Eeue van Troos. Preekbundel oor die Heidelbergse Kategismus het J H Scheepers die preekstudie oor Sondag 18 voorberei. Vir diegene wat Nederlands magtig is, is daar die prikkelende preekriglyn oor Sondag 18 deur      J Rinzema in Credere Christo, deel II in die reeks “Nieuw Commentaar Heidelbergse Catechismus”.  Ook bruikbaar is J G Feenstra se Het Eigendom des Heren. 

7.  ’n Verdere waardevolle bron vir raadpleging en benutting is die werk van kunstenaars soos skilders, digters, skrywers en komponiste. Die mees voor die handliggende is die liedereboeke van kerke. Hier kan ’n mens luister na die geloofstaal van gelowiges, hulle belewenis en verwagting van die hemelvaart. Opvallend is die stemming van dankbaarheid, blydskap en verwagting wat in die verskillende liedere verwoord word. Nie net die inhoud van die liedere is interessant nie, maar ook die getalsverhouding tot dié van ander temas. Die Berymde Psalms en Evangeliese Gesange van 1937 het ses liedere oor hemelvaart, dié van 1978 elf en die Liedboek vyf. Die Nuwe Sionsgesange het agt. 

Aansluitend hierby kan snitte gespeel word uit J S Bach se vier Kantates (BWV 11; 37; 40; 128) of C P E Bach se meevoerende oratorium Die Auferstehung und Himmelfahrt Jesu.

Aangrypend is ook die perspektiewe wat skilders bied op hulle verstaan van die hemelvaart. Dit is soos met die Bybelse wonderwerke telkens ’n klein venstertjie wat oopmaak op die genadewerk van God. Of ons dus kyk na ’n skildery van Ensor wat veral die opvarende Christus se gestrooptheid wys te midde van sy oorwinning oor al die menslike intriges en booshede, dié van Matthias Grünewald wat die klem laat val op die ligkring skuins agter ’n koninklik geklede Christus se kop om daarmee “verligting” voor te stel óf van Rembrandt wat Christus, gevolg deur klein engelfigure, laat opvaar in ’n helder uitkelkende ligkolom, die boodskap is duidelik: Hier stol alle menslike aktiwiteite! Die volgelinge kan net toekyk terwyl ’n ander, onsienlike mag oorneem. Veelseggend is ook die grondtonele van die verskillende skilderye. By Ensor lê alles, mense en strukture, asof platgevee. By Grünewald lê strukture omgedruk soos met ’n aardbewing en die mensfigure lê bewusteloos. Rembrandt se figure, gehul in skemer donker, kyk aandagtig na Hom wat opvaar in groter wordende lig. Hulle lig is om op te kyk. 

Preekvoorstel

Tema: Kyk ons as gemeente die uniekheid van Christus se hemelvaart mis?

Is ons opgewonde oor die hemelvaart van Jesus Christus?

Sou ons dit ook kon vra van Jesus se geboorte, sy kruisiging, sy opstanding, uitstorting van die Gees? ’n Vergelyking van die gemeentelede se betrokkenheid en belewing van die verskillende kerklike feesdae ter herdenking van die hoof-gebeurtenisse in Jesus se lewe soos Kersfees, Lydenstyd, Goeie Vrydag, Paassondag, Hemelvaart, bring vreemde voorkeure aan die lig. Vir kerke in die Afrikagemeenskappe word Goeie Vrydag met groot intensiteit gevier, terwyl daar weinig ophef van Kersfees gemaak word. In Westerse gemeenskappe geld Kersfees as die vernaamste geleentheid vir vrolikheid, vrygewigheid en saamwees. In Oosters-Ortodokse kerke val die klem weer op Pase, die opstanding van Christus. Vreemd genoeg, word hemelvaart nie met dieselfde intensiteit tegemoetgegaan nie. Waarom is dit so? Met die vermindering van amptelike vakansiedae is Hemelvaartdag sonder veel reaksie van kerke van die kalender verwyder. Is Hemelvaart ’n mindere gebeurtenis as die ander? 

In die lig van bogenoemde is dit belangrik om met die gemeente weer die Lukasbeskrywings van die hemelvaart van Jesus Christus noukeurig te oordink. Die volgende elemente kan vraenderwys aan die orde gestel word sodat ons by die kern/hart van die saak kan bly:

1. Wie is dit wat opgevaar het? En van waar kom Hy? In die antwoord is dit veral belangrik om die lyn te trek van Jesus wat gely, gekruisig en gesterf het, begrawe is en op die derde dag uit die dood opgestaan en by verskillende geleenthede aan sy dissipels en ander volgelinge verskyn het. Hy is die Lam van God wat die sonde van die wêreld wegdra (Joh 1:29). Hy dra die Naam “Jesus”, want dit is Hy wat sy volk van hulle sondes sal verlos (Matt 1:21). Hy is die bewys van God se liefde vir die wêreld (Joh 3:16). Dus, Hy wat opgevaar het, is dié Een wat aan die mense (ons) gelyk geword het om ons van die magsgreep van die sonde te verlos (Heb 1:14-18). Hy het gely tot aan die uiterste grens van gehoorsaamheid (Heb 5:8, 9). Die ware Herder wat sy lewe gee vir die redding van die skape (Joh 10:11). Dit is dié Jesus wat aan die kruis gesê het: Dit is volbring! Dié Jesus wat werklik gesterf het, begrawe is. Dié Jesus het uit die dood opgestaan en by verskeie geleenthede aan sy dissipels en volgelinge verskyn. Die dissipels se aanvanklike skok en vrees het Jesus besweer deur hulle te oortuig dat dit fisiek werklik Hy is (Luk 24:37-43). Gedurende dié tyd (40 dae) het Jesus met hulle oor die koninkryk van God gepraat (Hand 1:3). 

2. Waarheen het Jesus Christus gegaan?  Om wat te doen? Gestroop van alle pretensie en indrukwekkendheid gee Lukas op meesterlike wyse die gebeure weer. Jesus lei sy dissipels en volgelinge uit Jerusalem na Betanië. Terwyl Hy met hulle praat, strek Hy sy hande seënend oor hulle uit en voor hulle oë word Hy opgeneem in die hemel. Dit gebeur presies soos Hy dit tevore by verskillende geleenthede aan sy volgelinge gesê het. Waarheen is Hy? In Bybelse taal word vertel dat Hy bo alle trone en heerskappye verhoog is om te sit aan die regterhand van God. Die “hemel” is kennelik nie ’n plek wat deur ons gebrekkige natuurlike sienvermoë waargeneem kan word nie. Die Rus Joeri Gagarin se breedsprakige verklaring na sy epogmakende ruimtereis dat hy nêrens ’n hemel gesien het nie, was korrek. Die woonplek en troon van God is nie in ’n verdieping bokant die aarde of sy atmosfeer nie. Dit is van ’n ander orde. Reeds die verskyning en verdwyning van Jesus se opstandingsliggaam was hiervan ’n goeie aanduiding. Trouens, aan die Samaritaanse vrou het Jesus gesê dat God Gees is en net in gees en waarheid genader kan word (Joh 4:24). Omdat Jesus die vereistes van die ou verbond vervul en aan die geregtigheid van God voldoen het, het Hy as die Hoëpriester van die nuwe verbond gaan sit aan die regterhand van die troon van die Majesteit in die hemele” (Heb 8:1). In dié unieke posisie is Christus ons “Voorspraak by die Vader” (1 Joh 2:1), die Middelaar van die nuwe testament (Heb 9:15). 

3. Hoe weet ons dit?  Deur die Heilige Gees wat van die Vader en die Seun gekom het. Volgens Jesus se belofte sou die “Gees van die waarheid” juis kom om gelowiges te herinner aan alles wat Christus vir hulle geleer het (Joh 14:16, 17, 26). Dit is ook die Gees waarop die dissipels moes wag om as “apostels” toegerus te word vir hulle wêreldwye getuienistaak. Dit is die Gees wat die geloof in ons hart bewerk, ons daagliks versterk en ons bestaan rig/stuur deur die Woord van God. Dit is ook die Gees wat die geloofsgemeenskap blywend rig op die wederkoms van Christus.

Die hemelvaart is dus geen afskeid of vaarwel nie. Dis ook nie ’n projek wat skeefgeloop en in die lug verdwyn het nie. Dis die suksesvolle afloop van ’n unieke sending. God se heilsplan is volbring. Wie in Jesus Christus glo, is deel daarvan.

Hierop kan ons antwoord niks minder as oorstelpende dankbaarheid en blydskap wees nie!!

Die “vaalheid” van die hemelvaartsviering kan dus net toegeskryf word aan ’n gebrekkige/onvoldoende verstaan van hierdie ingrypende sleutelgebeure in God se heilsplan!

